
ца ў рэчаіснасці. Паўстае задача павышэння ўзроўню журналісцкага 
майстэрства і агульнага прафесіяналізму супрацоўнікаў медыя. Не-
абходна таксама скіроўваць увагу на прагматычную адэкватнасць (ад 
грэч. pragma – карысць, справа) журналісцкай дзейнасці, улічваць 
ступень успрымання медыятвораў рознымі мэтавымі аўдыторыямі 
СМІ. Праксіялагічны аспект журналістыкі аб’ектывізуе аксіялагічную 
прабле матыку, у тым ліку адвечныя дылемы: свабода творчасці і ан-
гажаванасць, свабода слова і адказнасць, журналістыка «сацыяльнага 
заказу» і журналістыка асобасная, асабовая. Медыяфакт становіцца 
фактам духоўнага жыцця грамадства, пры гэтым варта ўлiчваць, што ме-
дыйная сфера з’яўляецца не толькі індыкатарам, але і каталізатарам гра-
мадскага жыцця; журналістыка можа быць як маральным камертонам 
грамадства, дзейсным фактарам сацыяльнай кансалідацыі і аб’яднання 
нацыі, так і паскаральнікам развіцця негатыўных з’яў.

БЕЛАРУСКАЯ МАДЭЛЬ  
МІЖНАРОДНАГА ТЭЛЕРАДЫЁВЯШЧАННЯ

У ХХІ ст. глабалізацыя з’яўляецца адной з асноўных тэндэнцый 
у развіцці сучаснага грамадства, прадугледжвае стварэнне адзінай 
міжнароднай эканамічнай, прававой і культурна-інфармацыйнай прасто-
ры і актывізуе супрацоўніцтва паміж краінамі і людзьмі для вырашэння 
агульных праблем. Інфармацыя ў такім выпадку становіцца тым срод-
кам, праз які трансфармуецца інстытуцыйны дызайн публічнай сферы 
і змяняюцца дзейсныя формы самапазіцыянавання і рэалізацыі патрэб 
дзяржавы як паўнавартаснага ўдзельніка глабальных інфармацыйна-
камунікацыйных працэсаў [1]. Ва ўмовах, калі інфармацыйныя аб-
мены з’яўляюцца базай для развіцця палітычных і іншых грамадскіх 
дачыненняў, камунікацыі фарміруюць і фармаціруюць культурна-
палітычную прастору, мадэлюючы і перадаючы яе сутнасць.

Нацыянальная сістэма СМІ прадугледжвае асаблівы від дзейнасці, 
накіраваны на замежную аўдыторыю. Пазіцыянаванне сябе як самастой-
нага актара на міжнароднай арэне – натуральная неабходнасць любой 

незалежнай дзяржавы. Большасць дзяржаў у свеце вядуць актыўную 
інфармацыйную дзейнасць на міжнароднай арэне, удзельнічаюць у аб-
мене інфармацыяй, прычым гэтая дзейнасць пастаянна пашыраецца, мя-
няюцца яе кірункі, мэты і метады. Гэта звязана з шэрагам эканамічных, 
сацыяльна-палітычных і тэхнічных фактараў, як у саміх краінах – 
суб’ектах інфармацыйнай дзейнасці, так і ў свеце. На маштабы сучасна-
га міжнароднага абмену інфармацыяй істотны ўплыў аказваюць змены, 
якія адбываюцца ў міжнароднай палітыцы, пашырэнне і паглыбленне 
ўсіх відаў міжнароднага супрацоўніцтва.

Міжнароднае вяшчанне акумулюе медыяпрадукт з улікам асаблі-
васцей дзяржавы і яе медыясістэмы і працуе над комплексным медыя-
вобразам краіны. Яно прадугледжвае падрыхтоўку інфрамацыі як на 
мове краіны-вяшчальніка, так і на замежных мовах. Першапачаткова ў 
гэтым кантэксце ўзнік тэрмін «міжнароднае радыёвяшчанне», які шы-
рока выкарыстоўваецца і ў сучаснай навуковай і папулярнай літаратуры, 
а таксама ў журналісцкай практыцы. З тоесным значэннем ужываюцца 
тэрміны «вяшчанне на замежныя краіны», «знешняе радыёвяшчанне», 
«замежнае радыёвяшчанне». Частка «радыё» ў прыведзеных лексемах 
сведчыць пра ўзнікненне найперш міжнароднага вяшчання менавіта ў 
фармаце радыё, пазней узніклі тэлеканалы для замежнага гледача. Сён-
ня ж міжнароднае вяшчанне, як правіла, уяўляе сабой мультымедыйную 
платформу з разнастайным інфармацыйным кантэнтам, прадстаўленым 
у розных формах, фарматах і жанрах, стварэнне якога адбываецца з 
улікам сучаснай сітуацыі ў краіне і свеце.

Традыцыйна міжнароднае радыёвяшчанне накіравана на агромністую 
аўдыторыю, на шматлікія тыпы грамадстваў, уклад якіх можа быць як 
прагрэсіўным, так і архаічным. Першапачатковай задачай радыёвяшчан-
ня было забеспячэнне вяшчання на як мага большую колькасць краін. 
Выкананне гэтай задачы сёння адбываецца праз камбінаваную працу 
міжнародных радыёстанцый у эфіры і інтэрнэце.

Вяшчанне ў радыёэфіры ажыццяўляецца з дапамогай радыё- 
перадатчыкаў, якія маюць вызначаную магутнасць і перадаюць 
інфармацыю на пэўнай частаце электрамагнітнага выпраменьвання, якая 
вымяраецца ў герцах і з’яўляецца найбольш важнай характарыстыкай 
радыёвяшчальнай станцыі. Як правіла, гук у эфірным радыёвяшчанні 
перадаецца праз адзін са спосабаў мадуляцыі: амплітудны (вяшчанне 
на кароткіх, сярэдніх і доўгіх хвалях) або частотны (FM-вяшчанне на 
ультракароткіх хвалях). Лічбавае вяшчанне адбываецца ў фармаце DRM 
(Digital Radio Mondiale).

У структуру Нацыянальнай дзяржаўнай тэлерадыёкампаніі Рэспуб-
лікі Беларусь уваходзяць два падраздзяленні, накіраваныя на стварэнне 
медыякантэнту для замежнай аўдыторыі. Міжнароднае радыёвяшчанне 
ў Беларусі прадстаўляе Галоўная дырэкцыя міжнароднага вяшчання (ра-
дыё «Беларусь») Беларускага радыё, тэлевяшчанне ў гэтым накірунку 
развіваецца праз спадарожнікавы тэлеканал «Беларусь 24».

Міжнароднае радыёвяшчанне Рэспублікі Беларусь. Галоўная ды-
рэкцыя міжнароднага вяшчання Беларускага радыё ўключае ў сябе 
Дырэкцыю падрыхтоўкі праграм на замежных мовах і складаецца з на-
ступных аддзелаў: інфармацыйных, грамадска-палітычных, сацыяльна-
эканамічных праграм; падрыхтоўкі праграм для інтэрнэт-вяшчання; 
падрыхтоўкі праграм для эфірнага вяшчання. Праца ў міжнароднай 
службе прадугледжвае валоданне замежнымі мовамі, дзе супрацоўнікі 
займаюцца як перакладамі, так і падрыхтоўкай арыгінальных перадач.

Радыё «Беларусь» было заснавана ў 1962 г., калі пачалося вяшчанне 
на замежжа на беларускай мове. З 1985 г. у эфіры загучалі перадачы на 
нямецкай мове, у 1998 г. – на рускай і англійскай мовах, у 2006 г. – на 
польскай мове. Пашырэнне вяшчальнай сеткі адбылося ў 2010 г. за кошт 
новых праграм на французскай і іспанскай мовах, восьмай мовай вяш-
чання (з 2012 г.) стала кітайская.

Падрыхтаваны кантэнт распаўсюджваецца наступнымі спосабамі: 
праз спадарожнікі, праз FM-перадатчыкі, анлайн-вяшчанне, а таксама 
напаўненне афіцыйнага вэб-партала радыёстанцыі. Так, спадарожнікавае 
вяшчанне вядзецца на беларускай, рускай, польскай, англійскай, нямец-
кай, французскай, іспанскай мовах. У FM-дыяпазоне гучаць перадачы 
на трох мовах (беларускай, рускай, польскай). Анлайн-вяшчанне ра-
дыё «Беларусь» ажыццяўляе на англійскай, нямецкай, польскай, фран-
цузскай, іспанскай, кітайскай мовах. Акрамя таго, асобным каналам 
трансляцыі інфармацыі на міжнародную аўдыторыю можна лічыць 
афіцыйны сайт радыё «Беларусь» (radiobelarus.by). Усе з пералічаных 
відаў і спосабаў вяшчання, з аднаго боку, маюць свае асаблівасці, з  дру-
гога – утвараюць цэласную ўзаемазвязаную і ўзаемазалежную сістэму. 

Міжнароднае тэлевяшчанне Рэспублікі Беларусь. Тэлеканал 
«Бе ларусь 24» уваходзіць у структуру Нацыянальнай дзяржаўнай 
тэлерадыёкампаніі Рэспублікі Беларусь і пазіцыянуецца як першы ў на-
шай краіне тэлеканал, накіраваны на міжнародную аўдыторыю. Медыя- 
брэнд «Беларусь 24» узнік у 2013 г. на базе ўжо існуючага тэлекана-
ла тоеснай скіраванасці «Беларусь ТВ», які працаваў на працягу васьмі 
гадоў (2005–2013). У 2013 г. у выніку рэбрэндынгу было створана новае 

афармленне, лагатып, кардынальна змянілася сетка вяшчання. Павод-
ле стылістыкі лагатыпа тэлеканал адпавядае іншым беларускім тэлека-
налам, якія ўваходзяць у медыяхолдынг Белтэлерадыёкампаніі. Мэта 
тэлеканала «Беларусь 24» – пашырэнне беларускай інфармацыйнай 
прысутнасці на постсавецкай прасторы і ўмацаванне аўтарытэту 
Рэспублікі Беларусь на міжнароднай арэне.  

Ахоп глядацкай аўдыторыі складае больш за 270 млн чалавек. Пар-
трэт сярэднестатыстычнага гледача: узрост – 35 гадоў і больш, жаночая 
аўдыторыя – 52,2 %, мужчынская – 47,8 %. З 19 лістапада 2011 г. канал 
перайшоў на кругласутачнае вяшчанне, да гэтага падчас начнога пера-
пынку ў эфіры трансліравалася спецыяльная застаўка. 

Такім чынам, беларуская мадэль фарміравання медыявобраза краіны 
праз інфармацыйны кантэнт уключае ў сябе два ключавыя актары: 
міжнароднае радыё «Беларусь» і спадарожнікавы тэлеканал «Беларусь 
24», якія з’яўляюцца структурнымі падраздзяленнямі Нацыянальнай 
дзяржаўнай тэлерадыёкампаніі Рэспублікі Беларусь, вядуць працу на 
розных мовах і транслююць медыякантэнт праз разнастайныя каналы. 

ЗНАЧНАСЦЬ І ВАЖНАСЦЬ ДАКУМЕНТАЛЬНАГА 
АРСЕНАЛУ Ў ЖУРНАЛІСЦКАЙ ДЗЕЙНАСЦІ

Інфармацыйная прастора чалавецтва пастаянна пашыраецца, узба-
гачаецца новымі формамі і відамі камунікацыі, інтэграцыяй жанраў і 
метадаў журналісцкай дзейнасці. Цяпер цяжка знайсці на планеце ку-
точак, дзе б не было доступу да мноства сайтаў сусветнай павуціны – 
інтэрнэту, інфармацыі тэле і радыёканалаў, перыядычных выданняў. 
Для падрыхтоўкі матэрыялаў патрэбна фактура, падзея. Менавіта на да-
кументальным матэрыяле грунтуецца аснова публіцыстычных жанраў. 
У беларускай прэсе за апошнія гады даволі рэдкімі сталі такія жанры 
публіцыстыкі, як фельетон, нарыс, дарожныя замалёўкі, эсэ і некато-


